
საქართველოს სახელით

განცხადებაზე ხარვეზის დადგენის შესახებ

საქმე №2/22888-26 /330210326013124792

24 აგვისტო, 2026 წელი, ქ. თბილისი

თბილისის საქალაქო სასამართლო სამოქალაქო საქმეთა კოლეგია

მოსამართლე - ლიანა კაჟაშვილი

განმცხადებელი - შპს „ბიემსისი ცენტრი“ (ს/ნ: 431440407)

წარმომადგენელი - ალექსანდრე ციცვიძე

მოთხოვნა - გაკოტრების რეჟიმის გახსნა

განხილვის ფორმა - ზეპირი მოსმენის გარეშე

ს ა ს ა მ ა რ თლ ო მ გ ა მ ო ა რ კ ვ ი ა

2026 წლის 17 აგვისტოს თბილისის საქალაქო სასამართლოს სამოქალაქო საქმეთა

კოლეგიას განცხადებით მომართა შპს „ბიემსისი ცენტრის“ წარმომადგენელმა ალექსანდრე

ციცვიძემ შპს „ბიემსისი ცენტრის“ მიმართ გაკოტრების რეჟიმის გახსნის მოთხოვნით.

როგორც განცხადებიდან და წარმოდგენილი ინფორმაციიდან ირკვევა, შპს „ბიემსისი

ცენტრი“ დაფუძნდა 2021 წლის 27 დეკემბერს, მისი საქმიანობის საგანს წარმოადგენდა

საგანმანათლებლო საქმიანობა, სხვადასხვა სახის პროფესიული და პიროვნული

განვითარების ტრენინგების, სემინარებისა და სასაწავლო კურსების ორგანიზება და

ჩატარება. ბაზარზე არსებული მაღალი კონკურენციის, გაუთვალისწინებელი

ეკონომიკური რყევებისა და არასწორად დაგეგმილი ფინანსური მენეჯმენტის შედეგად,

კომპანია აღმოჩნდა ფინანსური კრიზისი წინაშე. თავდაპირველად კომპანია შეეცადა

კრიზისიდან გამოსვლას საბანკო კრედიტის აღებით, მაგრამ აღნიშნულით ვერ მოხდა

კრიზისის დაძლევა, როგორც განცხადებაშია აღნიშნული კომპანიის

გადახდისუუნარობამდე მიყვანა განაპირობა ასევე სასაწავლო პროგრამებზე მოთხოვნათა

მკვეთრმა დაცემამ, საბანკო პროცენტის დაკისრებამ, მომსახურე პერსონალისათვის

გასასტუმრებელი ხელფასების გადაუხდელობამ. წარმოდგენილი განცხადების მიხედვით,

კომპანიას ჰყავს 367 სტუდენტი, რომელთაგან მიღებული არის სწავლის ღირებულება,

თუმცა სათანადო მომსახურების გაწევა ვერ მოხერხდა; შპს „ბიემსისი ცენტრის“ საერთო

ჯამში 401 ფიზიკური და იურიდიული პირის მიმართ გააჩნია 352 384.88 ლარის

დავალიანება. გადახდისუუნარობის და იმ გარემოების დასადასტურებლად, რომ მისი

ვალდებულებები აღემატება მის აქტივებს განმცხადებელი უთითებს შემდეგ

ფაქტორებზე: კომპანიას არ გააჩნია არანაირი ქონება, არც მოძრავი და არც უძრავი; საბანკო

ანგარიშებზე ნაშთის ჯამური თანხა შეადგენს 40 ლარს, არ ჰყავს დებიტორები; არ

უფიქსირდება საგადასახადო დავალიანება. აღნიშნული გარემოებების, ასევე იმ

გარემოების გათვალისწინებით, რომ მოვალე საწარმოს აღარ აქვს ბიზნესის მიმართ

ინტერესი, განმცხადებელი ითხოვს შპს „ბიემსისი ცენტრის“ მიმართ გაკოტრების რეჟიმის

გახსნას, არ ითხოვს მორატორიუმის დამატებითი ღონისძიებების გამოყენებას, ამასთან,

განმცხადებელი აღნიშნავს, რომ მოვალე საკუთარი ქონებით ვერ შესძლებს საპროცესო

ხარჯების დაფარვას.

სასამართლო გაეცნო წარმოდგენილ განცხადებას და თანდართულ დოკუმენტებს, მიაჩნია,

რომ განცხადება არ აკმაყოფილებს ,,რეაბილიტაციისა და კრედიტორთა კოლექტიური

დაკმაყოფილების შესახებ” საქართველოს კანონის მოთხოვნებს, შესაბამისად მიღებული

უნდა იქნას განჩინება ხარვეზის დადგენის შესახებ და განმცხადებელს უნდა

განესაზღვროს ვადა მის შესავსებად, შემდეგ გარემოებათა გამო:

„რეაბილიტაციისა და კრედიტორთა კოლექტიური დაკმაყოფილების შესახებ“

საქართველოს კანონის მე-6 მუხლის 1-ელი პუნქტით, გადახდისუუნარობის საქმის

წარმოების დაწყების საფუძველია მოვალის გადახდისუუნარობა ან მოსალოდნელი

გადახდისუუნარობა. გადახდისუუნარობის საქმის წარმოება იწყება რეაბილიტაციის ან

გაკოტრების რეჟიმის გახსნის მოთხოვნით გადახდისუუნარობის შესახებ განცხადების

სასამართლოში შეტანით. ამავე მუხლის მე-2 ნაწილის მიხედვით, გადახდისუუნარობის

საქმის წარმოება შეიძლება განხორციელდეს ა) რეაბილიტაციის რეჟიმით; ბ) გაკოტრების

რეჟიმით.

სასამართლო სანამ საწარმოს გადახდისუუნარობის საკითხის შესწავლა-განხილვაზე

გადავა განცხადებას და წარმოდგენილ ინფორმაციას შეისწავლის ფორმალურ

სამართლებრივი თვალსაზრისით „რეაბილიტაციისა და კრედიტორთა კოლექტიური

დაკმაყოფილების შესახებ“ საქართველოს კანონის 44-45-ე მუხლების საფუძველზე. იმ

შემთხვევაში თუ განცხადება დააკმაყოფილებს განცხადების დასაშვებობის კანონით

დადგენილი ფორმალური მოთხოვნებს და ამავდროულად თუ სახეზე იქნება

გადახდისუუნარობა ან მოსალოდნელი გადახდისუუნარობა, სასამართლო გამოიტანს

განჩინებას გადახდისუუნარობის შესახებ განცხადების დასაშვებობისა და შესაბამისი

რეჟიმის გახსნის შესახებ.

წარმოდგენილი განცხადებით მოთხოვნილია შპს „ბიემსისი ცენტრის“ მიმართ

გაკოტრების რეჟიმის გახსნა, შესაბამისად სასამართლო ამოწმებს განცხადების და

წარმოდგენილ ინფორმაციის შესაბამისობას „რეაბილიტაციისა და კრედიტორთა

კოლექტიური დაკმაყოფილების შესახებ“ საქართველოს კანონის 45-ე მუხლით დადგენილ

მოთხოვნებთან (გადახდისუუნარობის შესახებ განცხადება გაკოტრების რეჟიმის გახსნის

მოთხოვნით).

„რეაბილიტაციისა და კრედიტორთა კოლექტიური დაკმაყოფილების შესახებ”

საქართველოს კანონის 45-ე მუხლის 1-ლი პუნქტის შეიცავს იმ ჩამონათვალს, რაც უნდა

იქნეს მითითებული გაკოტრების რეჟიმის გახსნის მოთხოვნის შესახებ განცხადებაში და რა

ინფორმაცია უნდა იქნეს წარმოდგენილი. გარდა ფორმალური მოთხოვნებისა, აღნიშნული

მუხლის პირველი პუნქტის ,,ზ“ ქვეპუნქტის თანახმად, განცხადება უნდა შეიცავდეს იმის

დასაბუთებას, რომ გაკოტრების რეჟიმის გახსნა აშკარად არ ეწინააღმდეგება კრედიტორთა

ინტერესებს;

კანონის ამ მოთხოვნასთან დაკავშირებით განცხადებაში აღნიშნულია, რომ გაკოტრების

რეჟიმის გახსნით მოხდება კრედიტორთა ინტერესების დაცვა, წინაღმდეგ შემთხვევაში

ადგილი ექნება მოვალის ვალდებულებების ყოველთვიურ გაზრდას, რაც განმცხადებლის

აზრით დააზარალებს კრედიტორებს. სასამართლო მიიჩნევს, რომ აღნიშნული მხოლოდ

და მხოლოდ ზოგადი მითითებაა კრედიტორთა ინტერესების შესახებ; არ არის

წარმოდგენილი ინფორმაცია ეცნობათ თუ არა კრედიტორებს გადახდისუუნარობის

შესახებ განცხადების სასამართლოში წარმოდგენის შესახებ და ასევე არ ჩანს

განმცხადებელი გაკოტრების რეჟიმის გახსნის შემთხვევაში ითხოვს თუ არა

მორატორიუმის დამატებითი ღონისძიებების გამოყენებას.

წარმოდგენილ განცხადებაში არ არის აღნიშნული გაკოტრების რეჟიმის გახსნა

ეწინააღმდეგება თუ არა კრედიტორის ინტერესებს. მართალია, განცხადებაში

მითითებულია, რომ კანონის პირველი პუნქტის „ზ“ ქვეპუნქტის შესაბამისად, კომპანიის

მიმართ გაკოტრების საქმის წარმოების დაწყება აშკარად არ ეწინააღმდეგება კრედიტორთა

ინტერესებს, რადგან არსებული მძიმე ფინანსური მდგომარეობის გამო, კომპანიას არ

შეუძლია შეასრულოს ნაკისრი ვალდებულება რამდენიმე ასეული სტუდენტის წინაშე

ნაკისრი ვალდებულება, არ აქვს საშუალება ჩატარდეს დაპირებული ტრენინგები, ასევე არ

შესწევს უნარი დააბრუნოს სწავლის საფასური, ასევე მითითებულია იმ გარემოებაზეც,

რომ შრომითი ხელშეკრულებით დასამებულ პერსონალისათვის შეუძლებელია შრომის

ანაზღაურება, დასახელებული გარემოებებიდან გამომდინარე განმცხადებელს მიაჩნია,

რომ გაკოტრების საქმის წარმოების დაწყება არ ეწინააღმდეგება კრედიტორთა

ინტერესებს. განმცხადებელი მხოლოდ კონკრეტულ ფაქტებზე ახდენს მითითებას, მაგრამ

თუ რატომ არ ეწინააღმდეგება გაკოტრების რეჟიმის გახსნა კრედიტორთა ინტერესებს,

რაში ვლინდება კრედიტორთა ინტერესების დაცულობა მოთხოვნილი რეჟიმის გახსნის

შემთხვევაში, განცხადება ამ კუთხით დასასაბუთებელია.

„რეაბილიტაციისა და კრედიტორთა კოლექტიური დაკმაყოფილების შესახებ“

საქართველოს კანონის 45-ე მუხლის მე-2 პუნქტში ასახულია იმ ინფორმაციის

ჩამონათვალი, რაც უნდა დაერთოს გადახდისუუნარობის შესახებ განცხადებას.

დასახელებული მუხლის მე-2 პუნქტის „ა“ ქვეპუნქტის თანახმად, განცხადებას უნდა

დაერთოს ინფორმაცია მოვალის ფინანსური მდგომარეობის შესახებ, რომელიც მოიცავს

მის აქტივებსა და ვალდებულებებს, მათ შორის, სამომავლო და პირობით

ვალდებულებებს; „რეაბილიტაციისა და კრედიტორთა კოლექტიური დაკმაყოფილების

შესახებ“ საქართველოს კანონის 45-ე მუხლის მე-3 პუნქტის „გ“ ქვეპუნქტის თანახმად, თუ

გადახდისუუნარობის შესახებ განცხადება სასამართლოში მოვალეს შეაქვს, მან, გარდა ამ

მუხლის პირველი და მე-2 პუნქტებით გათვალისწინებული ინფორმაციისა, აგრეთვე უნდა

წარადგინოს: ინფორმაცია საწარმოს ბალანსის შესახებ, მიმდინარე შემოსავლების (მათ

შორის, ყოველთვიური წმინდა შემოსავლის სახეობისა და ოდენობის) და ხარჯების

აღწერილობა;

განცხადებას თან ერთვის ინფორმაცია სსიპ საჯარო რეესტრის ეროვნული სააგენტოდან

შპს „ბიემსისი ცენტრი“ სახელზე უძრავ ნივთზე საკუთრების უფლების რეგისტრაციის არ

არსებობის შესახებ; ასევე ინფორმაცია იმასთან დაკავშირებით, რომ შპს „ბიემსისი

ცენტრი“ არ არის რეგისტრირებული შპს-ს ან კომანდიტური საზოგადოების წილობრივ

მონაწილედ ან სოლიდარული პასუხისმგებლობის საზოგადოების პარტნიორად; საჯარო

სამართლის იურიდიული პირის საქართველოს შინაგან საქმეთა სამინისტროს

მომსახურების სააგენტოდან - შპს „ბიემსისი ცენტრის“ (ს/ნ: 431440407) სახელზე

სატრანსპორტო საშუალების რეგისტრაციის არ არსებობის თაობაზე; წარმოდგენილია

სსიპ შემოსავლების სამსახურის ცნობა, რომლის მიხედვითაც შპს „ბიემსისი ცენტრს“ (ს/ნ:

431440407) 11/08/2026 წლის მდგომარეობით შემოსავლების სამსახურის ერთიანი

ელექტრონული ბაზის მონაცემებით ერიცხება სალდირებული ზედმეტობა 32 ლარი.

სასამართლო მიიჩნევს, რომ წარმოდგენილი ინფორმაცია არ იძლევა სრულყოფილ

სურათს შპს „ბიემსისი ცენტრი“ (ს/ნ: 431440407) სასამართლოში განცხადების

წარმოდგენის დროისათვის არსებული ფინანსური მდგომარეობის შესახებ. ამასთან

სასამართლო ყურადღებას მიაქცევს იმ გარემოებას, რომ ვინაიდან, განმცხადებელი არის

მოვალე, მას მართებს უფრო სრულყოფილი ინფორმაცია წარმოუდგინოს სასამართლოს

საკუთარი ფინანსური მდგომარეობის, მისი შემოსავლები და გაწეული ხარჯების და

საწარმოს ბალანსის შესახებ. აღნიშნული ინფორმაციის წარმოდგენა მნიშვნელოვანია

იმდენად, რამდენადაც გადახდისუუნარობის განცხადების ფორმალურ-სამართლებრივი

შემოწმების დროს აუცილებელია სასამართლომ იცოდეს გააჩნია თუ არა კომპანიას

საკმარისი აქტივები, რამდენად შესძლებს მიმდინარე ვალდებულებების მიმდინარე

აქტივებით დაფარვას.

„რეაბილიტაციისა და კრედიტორთა კოლექტიური დაკმაყოფილების“ შესახებ

საქართველოს კანონის 45-ე მუხლის მე-3 პუნქტის „ა“ ქვეპუნქტის თანახმად, თუ

გადახდისუუნარობის შესახებ განცხადება სასამართლოში მოვალეს შეაქვს, მან, გარდა ამ

მუხლის პირველი და მე-2 პუნქტებით გათვალისწინებული ინფორმაციისა, აგრეთვე

უნდა წარადგინოს თავისი კრედიტორების სრული ჩამონათვალი (მიეთითება სახელები,

სახელწოდებები, პირადი ნომრები, საიდენტიფიკაციო მონაცემები) და არსებული

ვალდებულებების შესახებ ინფორმაცია;

ამავე კანონის 45-ე მუხლის მე-3 პუნქტის „დ“ ქვეპუნქტის თანახმად, განმცხადებელმა

სასამართლოს უნდა მოაწოდოს ინფორმაცია ამ განცხადების შეტანის მომენტისთვის

საწარმოში დასაქმებულთა რაოდენობის შესახებ; ხოლო ამავე მუხლის მე-3 ნაწილის „ზ“

ქვეპუნქტის თანახმად, განმცხადებელმა სასამართლოს უნდა მოაწოდოს

ხელშეკრულებებისა და მიმდინარე რეგულარული ვალდებულებების შესახებ

ინფორმაცია;

განცხადებაში არ არის მითითებული სასამართლოსადმი მომართვის დროისათვის

საწარმოში დასაქმებულთა რაოდენობის შესახებ, გარდა ამისა არ აროს წარმოდგენილი

ინფორმაცია ხელშეკრულებებისა და მიმდინარე რეგულარული ვალდებულებების

შესახებ.

„რეაბილიტაციისა და კრედიტორთა კოლექტიური დაკმაყოფილების შესახებ“ კანონის 45-ე

მუხლის მე-6 პუნქტის თანახმად, თუ მოვალე გადახდისუუნარობის შესახებ განცხადებაში,

რომლითაც გაკოტრების რეჟიმის გახსნას მოითხოვს, დაასაბუთებს, რომ გაკოტრების

რეჟიმის გახსნის შემთხვევაში იგი თავისი ქონებით ვერ უზრუნველყოფს საპროცესო

ხარჯების დაფარვას, აღნიშნული განცხადება, ამ მუხლით გათვალისწინებული

ინფორმაციის გარდა, უნდა შეიცავდეს:

ა) მითითებას იმის თაობაზე, რომ გაკოტრების რეჟიმის გახსნის შემთხვევაში მოვალე

თავისი ქონებით ვერ უზრუნველყოფს საპროცესო ხარჯების დაფარვას;

ბ) ამ პუნქტის „ა“ ქვეპუნქტით გათვალისწინებული გარემოების არსებობის

დამადასტურებელ მტკიცებულებას.

,,რეაბილიტაციისა და კრედიტორთა კოლექტიური დაკმაყოფილების შესახებ”

საქართველოს კანონის 45-ე მუხლის მე-8 პუნქტის მიხედვით, გადახდისუუნარობის

შესახებ განცხადება და თანდართული ინფორმაცია დადასტურებული უნდა იქნეს

სიმართლესთან შესაბამისობის დეკლარაციით, რომლის მიხედვითაც, განმცხადებლის

მიერ წარდგენილი ინფორმაცია, რამდენადაც ეს ცნობილია განმცხადებლისთვის, არის

ზუსტი და ამომწურავი. კონკრეტულ შემთხვევაში, განმცხადებელს არ აქვს

წარმოდგენილი აღნიშნული დეკლარაცია.

,,რეაბილიტაციისა და კრედიტორთა კოლექტიური დაკმაყოფილების შესახებ”

საქართველოს კანონის 47-ე მუხლის პირველი პუნქტის თანახმად, გადახდისუუნარობის

შესახებ განცხადების მოვალის მიერ შეტანის შემთხვევაში, სასამართლო, ამ განცხადების

დასაშვებად ცნობის საკითხს წყვეტს მისი შეტანიდან - 7 (შვიდი) დღის ვადაში, ხოლო

აღნიშნული განცხადების კრედიტორის მიერ შეტანის შემთხვევაში − მოვალისთვის

სასამართლო გზავნილის ჩაბარების დამადასტურებელი დოკუმენტის სასამართლოსთვის

წარდგენიდან 10 დღის ვადაში. ეს ვადა სასამართლომ შეიძლება გააგრძელოს

ერთჯერადად, საკუთარი ინიციატივით, დასაბუთებული განჩინებით. გაგრძელებული

ვადა არ უნდა აღემატებოდეს გადახდისუუნარობის შესახებ განცხადების დასაშვებად

ცნობის საკითხის განხილვისთვის დადგენილ ვადას.

,,რეაბილიტაციისა და კრედიტორთა კოლექტიური დაკმაყოფილების შესახებ”

საქართველოს კანონის 48-ე მუხლის 1-ელი პუნქტის მიხედვით, თუ გადახდისუუნარობის

შესახებ განცხადება არ აკმაყოფილებს ამ კანონით დადგენილ ფორმალურ მოთხოვნებს,

სასამართლო გამოიტანს განჩინებას ხარვეზის არსებობის თაობაზე და განმცხადებელს

შესაბამისი ხარვეზის გამოსასწორებლად მისცემს 5 (ხუთი) სამუშაო დღეს. თუ

განმცხადებელი ამ ვადაში გამოასწორებს აღნიშნულ ხარვეზს და სასამართლო დაადგენს

მოვალის გადახდისუუნარობას, სასამართლო გამოიტანს განჩინებას

გადახდისუუნარობის შესახებ განცხადების დასაშვებად ცნობისა და გაკოტრების რეჟიმის

გახსნის თაობაზე. წინააღმდეგ შემთხვევაში, სასამართლო გამოიტანს განჩინებას

გადახდისუუნარობის შესახებ განცხადების დასაშვებად ცნობაზე უარის თქმის თაობაზე.

ამავე მუხლის მე-3 პუნქტის თანახმად: გადახდისუუნარობის შესახებ განცხადების

დასაშვებად ცნობაზე უარის თქმის თაობაზე განჩინების გამოტანიდან 3 თვის

განმავლობაში იმავე განმცხადებლის მიერ იმავე სუბიექტების მიმართ არსებითად იმავე

გარემოებების საფუძველზე გადახდისუუნარობის საქმის აღძვრა დაუშვებელია.

სასამართლომ იხელმძღვანელა ,,რეაბილიტაციისა და კრედიტორთა კოლექტიური

დაკმაყოფილების შესახებ” შესახებ საქართველოს კანონის მე-6, მე-7, მე-8 მუხლის მე-6

პუნქტით, მე-9, მე-19, 45-ე, 47-ე, 48-ე მუხლებით, საქართველოს სამოქალაქო საპროცესო

კოდექსის 284-285-ე მუხლებით და

დ ა ა დ გ ი ნ ა

1. განმცხადებელ - შპს „ბიემსისი ცენტრი“ (ს/ნ: 431440407) განჩინებაში მითითებული

ხარვეზების გამოსასწორებლად განესაზღვროს განჩინების გადახდისუუნარობის საქმის

წარმოების ელექტრონულ სისტემაში (ვებ-გვერდზე www.ecourt.ge) გამოქვეყნებიდან 5

(ხუთი) სამუშაო დღის ვადა;

2. განემარტოს განმცხადებელ - შპს „ბიემსისი ცენტრი“ (ს/ნ: 431440407) რომ თუ

სასამართლოს მიერ დადგენილ ვადაში არ შეავსებს ხარვეზს, სასამართლო გამოიტანს

განჩინებას გადახდისუუნარობის შესახებ განცხადების დასაშვებად ცნობაზე უარის თქმის

თაობაზე;

3. განჩინება გამოქვეყნდეს გადახდისუუნარობის საქმის წარმოების ელექტრონულ

სისტემაში (ვებ-გვერდზე www.ecourt.ge);

4. განჩინებაზე კერძო საჩივრის შეტანა შეუძლია გადახდისუუნარობის საქმის წარმოების

პროცესის მხარეს, რომლის მიმართაც გამოტანილია განჩინება, აგრეთვე იმ პირს,

რომელსაც უშუალოდ ეხება ეს განჩინება, გადახდისუუნარობის საქმის წარმოების

ელექტრონულ სისტემაში (ვებ-გვერდზე www.ecourt.ge) მისი გამოქვეყნებიდან 05 (ხუთი)

დღის ვადაში, თბილისის საქალაქო სასამართლოში (მის: ქ. თბილისი, აღმაშენებლის

ხეივანი, №64). ამ ვადის გაგრძელება დაუშვებელია.

მოსამართლე: ლიანა კაჟაშვილი

